
АД РЭДАКТАРА

Лінгвістычны атлас “Гаворкі Выганаўскага Палесся” Я.Р. Самуйліка 
адносіцца да рэгіянальных дыялекталагічных атласаў. Выганаўскае 
Палессе -  невялікі рэгіён, які ахоплівае паўднёвую частку Івацэвіцкага 
раёна (Целяханшчыну) Брэсцкай вобласці і сумежжа Ганцавіцкага і 
Пінскага раёнаў.

Сетка атласа складаецца з асноўнай часткі (26 н.п.) і дадаткаў (8 н.п.). 
Дадаткі размешчаны ў спецыяльнай рамцы, якая абрамляе асноўную 
тэрыторыю. Адна з асаблівасцей атласа -  гэта тое, што на асноўнай 
тэрыторыі ў сетку ўключаны ўсе населеныя пункты. Перавага гэтага 
заключаецца ў наступным. Выганаўскае Палессе размешчана на ўзмежжы 
двух вялікіх рэгіёнаў -  Берасцейска-Пінскага Палесся і Панямоння. 
У іншых атласах на гэтай тэрыторыі ўключаны ў сетку ўсяго некалькі 
населеных пунктаў.

У публікуемым атласе адлюстраваны складаны дыялектны ландшафт 
рэгіёна. На картах выдзяляюцца арэалы асобных з’яў, асобныя ізаглосы. 
Большасць ізаглос аб’ядноўваецца ў пучкі ізаглос. Апошнія дазваляюць 
выдзеліць групы гаворак і дыялектныя мікразоны. Канфігурацыя ізаглос 
дазваляе заглянуць у моўныя працэсы, якія адбываліся ў мінулым. У той 
жа час як у агульнанацыянальных атласах на тэрыторыі Выганаўскага 
Палесся ніякага дыялектнага ландшафту не выяўляецца, паколькі ў іх у 
межах адзначанага рэгіёна ўключана вельмі абмежаваная колькасць 
населеных пунктаў. Розніцу паміж “звычайным” вялікім дыялекталагічным 
атласам і невялікім рэгіянальным атласам з уключэннем у сетку ўсіх ці 
амаль усіх населеных пунктаў можна параўнаць з наступным. У першым 
выпадку мы нібы глядзім неўзброеным вокам, у другім -  нібы глядзім у 
мікраскоп ці тэлескоп, які павялічвае аб’ект у мноства разоў. Таму шмат 
якія праблемы вырашаюцца толькі рэгіянальнымі атласамі.

Па дыялектных тыпах гаворкі 26 асноўных населеных пунктаў, якія 
ўюпочаны ў атлас, размяркоўваюцца наступным чынам: гродзенска- 
баранавіцкая гаворка 1 (1), паўночнабрэсцкія гаворкі -  17 (2-13, 15, 16, 
18-20), сярэднябрэсцкія дыялектныя тыпы -  7 (14, 17, 21, 22, 23, 25, 26), 
уласна загародская гаворка 1 (24). Размеркаванне дадатковых населеных 
пунктаў: гродзенска-баранавіцкія -  2 (27, 28), сярэднябрэсцкі тып -  1 (29), 
уласна загародскія -  4 (30-33), тураўская гаворка -  1 (34). У атласе 
142 лінгвістычныя карты, 12 -  уступнага характару.

Фёдар Данілавіч КЛІМЧУК, кандыдат філалагічных 
навук, лаўрэат Дзяржаўнай прэміі Рэспублікі Беларусь

ГЕАГРАФІЧНАЕ ПАЛАЖЭННЕ IПРЫРОДНЫЯ ЎМОВЫ 
Выганаўскага Палесся

Выганаўскае Палессе знаходзіцца ў міжрэччы Ясельды (левы прыток 
Прыпяці) і Шчары (левы прыток Нёмана). Ахоплівае яно таксама 
невялікую частку парэчча Шчары ў яе верхнім цячэнні.

На ўсходзе гэтага рэгіёна працякае рака Бобрык, прыток Прыпяці, і 
рака Вісліца, прыток Бобрыка. На крайнім захадзе -  рака Жыгулянка, 
прыток Дарагабужы. Апошняя -  прыток Ясельды. На поўначы ў межах 
Выганаўскага Палесся працякае рака Мышанка і недалёка ад яго 
геаграфічных межаў -  рака Грыўда. Мышанка і Грыўда з’яўляюцца 
прытокамі Шчары.

Важнейшыя азёры Выганаўскага Палесся: Выганаўскае
(Выганашчанскае; 26 км2), Бабровіцкае (9,47 км2), Гошча (0,83 км2), 
Вулькаўскае (0,51 км2), Сомінскае (0,41 км2) і інш.

Праз Выганаўскае Палессе праходзіў самы кароткі шлях (каля 50 км) 
паміж рачнымі сістэмамі Нёмана і верхняй Прыпяці. Таму тут спрадвеку 
адбываліся інтэнсіўныя кантакты паміж насельніцтвам Заходняга Палесся і 
Панямоння. Пазней тут прайшоў гандлёвы шлях, які звязаў старадаўнія 
гарады Пінск і Слонім. У 1767-1783 гг. у гэтым рэгіёне пабудаваны 
Агінскі канал, які злучыў Ясельду са Шчарай, а тым самым рачныя 
сістэмы Дняпра і Нёмана.

Выганаўскае Палессе з’яўляецца невялікім рэгіёнам на поўначы 
Заходняга Палесся. Яно мяжуе з паўднёвым Панямоннем. Такім чынам, 
геаграфічна гэты рэгіён займае прамежкавае становішча паміж “тыповым” 
Заходнім Палессем і Панямоннем. Гістарычна Выганаўскае Палессе 
непасрэдна звязана з абедзвюма названымі абласдямі Заходняй Беларусі.

Паверхня Выганаўскага Палесся раўнінная. Галоўныя балотныя масівы 
цягнуліся па яго тэрыторыі паласой ад ракі Шчара ў раёне Выганаўскага 
возера да ракі Ясельда ў раёне возера Спораўскага. Гэта балоты 
Выганаўскае (Выганашчанскае), Аброўскае, Спораўскае і інш.

Найбольш значныя лясныя масівы захаваліся ва ўсходняй частцы 
Выганаўскага Палесся, а таксама на поўнач ад Целяхан і старадаўняга 
шляху Пінск -  Слонім.

СЕТКА АТЛАСА

Сетка атласа складаецца з дзвюх частак: асноўнай і дадатковай. 
Асноўная частка (н.п. 1-26) знаходзіцца ў рамцы, дадатковая (н.п. 27-34) -  
па-за яе межамі, паміж унутранай і знешняй рамкамі.

У Выганаўскім Палессі найбольш пашыраны паўночнабрэсцкія 
гаворкі. Таму ў сетку атласа ўключаны амаль усе гаворкі гэтага тыпу, якія 
знаходзяцца ў межах Івацэвіцкага і заходняй часткі Ганцавіцкага раёна. У 
г.п. Целяханы зараз жыве многа выхадцаў з іншых населеных пунктаў, 
пераважна з суседніх вёсак. Пры выкананні праграмы атласа даследавалася 
мова карэнных жыхароў гарадскога пасёлка. Вёскі Вяда і Тупічычы зараз 
не існуюць. Некалькі былых іх жыхароў, якія помняць свае родныя гаворкі, 
жывуць у Целяханах. Ад іх запісаны адказы на пытанні праграмы.

У паласе сумежнай з Целяханскім рэгіёнам паўночнабрэсціх гаворак 
абследаваны і ўключаны ў сетку атласа не ўсе гаворкі, а толькі некаторыя з 
іх (н.п. 1, 17,21-26).

У дадатковую сетку ўключаны асобныя гаворкі суседніх з Выганаўскім 
Палессем рэгіёнаў: зоны, прылягаючай з поўначы і паўночнага ўсходу 
(н.п. 27, 28), верхняга Над’ясельдзя (н.п. 29), Загароддзя (н.п. 30-33), 
Тураўшчыны (н.п. 34). Гэтыя населеныя пункты ў сетцы не маюць 
дакладнай лакалізацыі.

Аўтарам асабіста абследавана 27 населеных пунктаў: № 8, 13, 14, 18, 
20, 23 -  у жніўні 1985 г.; № 7, 21 -  у лістападзе 1985 г.; № 10, 12 -  у снежні
1985 г.; № 1-6, 9, 13 (дапрацоўка), 14 (дапрацоўка), 15, 16, 19, 20 
(дапрацоўка), 22, 24, 26, 27 -  у лютым 1986 і\, № 11 -  у сакавіку 1986 г., 
№ 17, 24 (дапрацоўка), 29 -  у красавіку 1986 г. У 6 населеных пунктах 
матэрыял сабраны навуковымі супрацоўнікамі АН БССР: №31, 32 -  
Ф.ДКлімчуком у лістападзе 1985 г., № 30 -  П.А. Міхайлавым у лютым
1986 г., №28 -  Т.В. Кузьмянковай у красавіку 1986 г., №33 -  
В.Л. Вярэнічам у лютым 1986 г., № 34 -  М.А. Саскевічам у лютым 1986 г., 
у адной -  № 25 -  выкладчыкам Брэсцкага педагагічнага інстытута імя 
А.С. Пушкіна М.М. Аляхновічам у красавіку 1986 г.

